
1. ԸՆԴՀԱՆՈՒՐ ԴՐՈՒՅԹՆԵՐ 

1.1. «Սրտաբանների հայկական ասոցիացիա» հասարակական կազմակերպությունը (այսուհետ` կազմակերպություն) շահույթ ստանալու նպատակ չհետապնդող եւ ստացված շահույթը մասնակիցների միջեւ չբաշխող (ոչ առևտրային) կազմակերպության` հասարակական միավորման տեսակ է, որում 
իրենց շահերի ընդհանրության հիման վրա օրենքով սահմանված կարգով միավորվել են ֆիզիկական անձինք՝ սրտաբանության եւ կից գիտությունների բնագավառում գիտահետազոտական, դասախոսական եւ գործնական աշխատանքով զբաղված առողջապահության համակարգի մասնագետները` իրենց ոչ կրոնական հոգեւոր կամ ոչ նյութական այլ պահանջմունքները բավարարելու, իրենց եւ այլոց իրավունքներն ու շահերը պաշտպանելու, հանրօգուտ այլ գործունեություն իրականացնելու նպատակներով:

 1.2. Կազմակերպությունը գործում է Հայաստանի Հանրապետության Սահմանադրության, ՀՀ օրենսդրության, այլ նորմատիվ իրավական ակտերի, Հայաստանի Հանրապետության միջազգային պայմանագրերի եւ սույն կանոնադրության հիման վրա: 

1.3. Կազմակերպության գործունեության սկզբունքներն են կամավորությունը, իրավահավասարությունը, ինքնակառավարումը եւ հրապարակայնությունը: 

1.4. Կազմակերպությունը գործում է Հայաստանի Հանրապետության ողջ տարածքում եւ օտարերկրյա պետություններում` այդ պետությունների օրենսդրությանը համապատասխան: 

1.5. Կազմակերպության պաշտոնական լեզուն հայերենն է: Տարբեր լեզուներով գրված տեքստերի մեկնաբանությունից ծագած որեւէ անհամապատասխանության դեպքում, հայերեն գրված տեքստը համարվում է որոշիչ: 

1.6. Կազմակերպության հայերեն լրիվ անվանումն է` 
«Սրտաբանների հայկական ասոցիացիա» հասարակական կազմակերպություն: Կազմակերպության հայերեն կրճատ անվանումն է` Սրտաբանների հայկական ասոցիացիա: 

1.7. Կազմակերպության գտնվելու վայրն է` ՀՀ, ք. Երեւան, Տիտոգրադյան 14:



2. ԿԱԶՄԱԿԵՐՊՈՒԹՅԱՆ ԳՈՐԾՈՒՆԵՈՒԹՅԱՆ ԱՌԱՐԿԱՆ ԵՎ 
ՆՊԱՏԱԿՆԵՐԸ 

2.1. Կազմակերպության նպատակներն են օրենքով սահմանված կարգով` 

· Օժանդակել սրտաբանության եւ կից գիտությունների ասպարեզում բժշկագիտության տեսական եւ առողջապահության գործնական հարցերի գիտական մշակմանը, 
· Բարձրացնել կազմակերպության անդամների մասնագիտական պատրաստվածության աստիճանը, խորացնել նրանց հատուկ գիտելիքները, սահմանված կարգով մասնակցել սրտաբանների լիցենզավորմանը. 

· Գիտա-մեթոդական եւ գործնական օգնություն ցույց տալ սրտաբանության գծով առողջապահության համակարգի կազմակերպման ժամանակ. 

· Միասնական տեսակետներ մշակել սիրտ-անոթային հիվանդությունների ախտորոշման, բուժման եւ կանխարգելման հարցերում 

· Կազմակերպել գիտական տեղեկատվության փոխանակում, համագումարների եւ գիտաժողովների, սեմինարների, վեբինարների և այլ գիտա-կրթական միջոցառումների անցկացում։ 


2.2. Կազմակերպության գործունեության առարկան է՝ ՀՀ օրենսդրությամբ սահմանված կարգով` 

. 
· համակարգում, կազմակերպում եւ անցկացնում է գիտական ուսումնասիրություններ եւ մշակումներ, մասնակցում է սրտաբանության ուղղությունների որոշմանը. 

· մասնակցում է առողջապահության զարգացման հնռանկարային եւ ընթացիկ ծրագրերի մշակմանը, բնակչությանը տրամադրվող բժշկական օգնության որակի բարձրացմանը, 

· մասնակցում է Կազմակերպության անդամների որակավորման բարձրացմանը, նրանց մասնագիտական գիտելիքների խորացմանն ու ընդլայնմանը, կազմակերպում է որակավորման բարձրացման դասընթացներ, գիտա-գործնական սեմինարներ. 

· մասնակցում, կազմակերպում եւ անցկացնում է գիտաժողովներ, կոնֆերանսներ, սիմպոզիումներ, սեմինարներ, ցուցահանդեսներ սրտաբանության բնագավառում գիտության եւ պրակտիկայի  ձեռքբերումների մասսայականացման, դրանք պրակտիկայում ներդրման արագացման նպատակով. 

· հիմնադրում է լրատվության միջոցներ, իրականացնում է հրատարակչական գործունեություն, մասնակցում է մասնագիտական ամսագրի, հանրագիտական եւ գիտահանրամատչելի հրատարակությունների մշակմանն ու իրականացմանը. իրականացնում է տեղեկատվա-խորհրդատվական գործունեություն, ստեղծում է կազմակերպության գործունեության ուղղությունների տվյալների բազա. 

· իրականացնում է սույն կանոնադրությունից բխող եւ ՀՀ օրենսդրությամբ չարգելված այլ գործունեություն։ 


2.3. Իր նպատակներն ու խնդիրներն իրականացնելու համար Կազմակերպությունը համագործակցում է պետական կառավարման եւ տեղական ինքնակառավարման մարմինների, միջազգային եւ օտարերկրյա համանման կազմակերպությունների, ՀՀ-ում գրանցված այլ կազմակերպությունների հետ: 



3. ԿԱԶՄԱԿԵՐՊՈՒԹՅԱՆՆ ԱՆԴԱՄԱԳՐՎԵԼՈՒ ԵՎ ԱՆԴԱՄՈՒԹՅՈՒՆԻՑ ԴՈՒՐՍ ԳԱԼՈՒ ԿԱՐԳԸ 


3.1.Կազմակերպության անդամ կարող են դառնալ 18 տարին լրացած Հայաստանի Հանրապետության, ինչպես նաեւ օտարերկրյա սրտաբաններ, հարակից մասնագիտությունների բժիշկներ, դեղագործներ, սրտաբանության և հարակից մասնագիտությունների կլինիկական օրդինատորներ (ռեզիդենտներ), բարձրագույն կրթություն ունեցող այլ մասնագետներ, գիտաշխատողներ եւ դասախոսներ, սրտաբանական կլինիկայում առնվազն հինգ տարի աշխատած բուժքույրեր, որոնք ցանկանում են մասնակցել նրա գործունեությանը եւ ընդունում են կազմակերպության կանոնադրությունը։ 

3.2.Կազմակերպության անդամ դառնալու ցանկություն ունեցող անձը գրավոր (էլեկտրոնային նամակի ձևով) դիմում է կազմակերպության վարչությանը (այսուհետ` վարչություն): 

3.3.Կազմակերպության անդամության մեջ ընդունելու հարցը լուծում է վարչությունը: 

3.4.Կազմակերպությանն անդամագրված անձն ազատ է դուրս գալու կազմակերպությունից: Կազմակերպության անդամությունից զրկումը տեղի է ունենում վարչության որոշմամբ: 

3.5.Կազմակերպության այն անդամը, ով մեկ տարի անընդմեջ չի վճարում անդամավճար, վարչության որոշմամբ զրկվում է անդամությունից: Վերստին նրա անդամագրումը կատարվում է ընդհանուր հիմունքներով։ 


4. ԿԱԶՄԱԿԵՐՊՈՒԹՅԱՆ ԱՆԴԱՄՆԵՐԻ ԻՐԱՎՈՒՆՔՆԵՐՆ ՈՒ 
ՊԱՐՏԱԿԱՆՈՒԹՅՈՒՆՆԵՐԸ

4.1.Կազմակերպության անդամն իրավունք ունի 

ա/ ընտրել եւ ընտրվել Կազմակերպության բարձրագույն եւ վերահսկողություն իրականացնող մարմիններում, 

բ/ Կազմակերպության աշխատանքները բարելավելու նպատակով նրա ղեկավար մարմիններին ներկայացնել դիմումներ, առաջարկություններ եւ բողոքներ,
 
գ/ սպառիչ տեղեկատվություն ստանալ Կազմակերպության գործունեության մասին,

 դ/ ազատ դուրս գալ Կազմակերպությունից,
 
եւ/ Կազմակերպությունից ստանալ իրավական օգնություն` ուղղված իր օրինական շահերի պաշտպանությանը, 

զ/ մասնակցել Կազմակերպության կողմից կազմակերպված միջոցառումներին,
 
է/ Կազմակերպության նախագահի, վարչության եւ մյուս մարմինների որոշումները օրենսդրությամբ սահմանված կարգով բողոքարկել համագումարին, իսկ վերջինիս կողմից արդարացի լուծում չկայացնելու դեպքում` օրենքով սահմանված կարգով եւ ժամկետներում դիմել դատարան: Կազմակերպության մարմնի (այդ թվում բարձրագույն մարմնի) որոշումը, որն ընդունվել է օրենքի, կազմակերպության կանոնադրության կամ վերադաս մարմինների որոշումներով սահմանված կարգի խախտմամբ կամ ոտնահարել է Կազմակերպության կամ Կազմակերպության անդամի՝ իրավունքներն ու օրինական շահերը, կարող է դատական կարգով անվավեր ճանաչվել Կազմակերպության անդամի դիմումի հիման վրա: Նման դիմում կարող է տրվել 60 օրվա ընթացքում` սկսած այն օրվանից, երբ Կազմակերպության անդամն իմացել է կամ պարտավոր էր իմանալ այդպիսի որոշման ընդունման մասին, եթե օրենքով այլ բան սահմանված չէ: 


4.2.Կազմակերպության անդամը պարտավոր է` 

ա/ հոգ տանել Կազմակերպության հեղինակության մասին. 

բ/ կատարել Կազմակերպության կանոնադրության պահանջները, ղեկավար մարմինների որոշումները. 
 
գ/ մուծել մուտքի վճար (եթե վարչության կողմից նման վճար սահմանված է) և տարեկան անդամավճար , որոնց չափն ու վճարման կարգը սահմանում է վարչությունը։ 
դ/ բարեխղճորեն կատարել իր վրա դրված պարտականությունները. 


4.3.Կազմակերպության կանոնադրությունը խախտող կամ իր պարտականությունները չկատարող անդամի նկատմամբ Կազմակերպության համագումարի կամ վարչության կողմից կարող են կիրառվել կարգապահական տույժի միջոցներ` նկատողություն, Կազմակերպության անդամությունից զրկում: 


5. ԿԱԶՄԱԿԵՐՊՈՒԹՅԱՆ ԻՐԱՎՈՒՆՔՆԵՐԸ 


5.1.Կազմակերպությունը հանդիսանում է իրավաբանական անձ` պետական գրանցման 
պահից: 

5.2.Կազմակերպությունն ունի առանձնացված գույք, ինքնուրույն հաշվեկշիռ, իր հայերեն, ռուսերեն եւ անգլերեն անվանումով կնիք, դրոշմ, հաշվարկային հաշիվ(ներ) բանկում` Հայաստանի Հանրապետության եւ օտարերկրյա արժույթով, իր անունից կարող է ձեռք բերել գույքային եւ ոչ գույքային իրավունքներ եւ կրել պարտականություններ, որպես հայցվոր եւ պատասխանող հանդես գալ դատարանում: Կազմակերպությունն ունի խորհրդանիշ, որտեղ պատկերված են հորիզոնական գծեր, որոնց վրա` ձախ կողմում պատկերված է սիրտ, աջ կողմում գրված է Կազմակերպության անգլերեն անվանման հապավումը` ACA, իսկ վերեւում Կազմակերպության անգլերեն կրճատ անվանումը` ARMENIAN CARDIOLIGISTS ASSOCIATION (պատկերը կցվում է)։ 

5.3.Կազմակերպությունն ինքնուրույն է որոշում իր կազմակերպական կառուցվածքը, խնդիրները, նպատակները եւ գործունեության ձեւերը: 

5.4.Կազմակերպությունն իր կանոնադրությամբ նախատեսված նպատակները եւ խնդիրներն իրականացնելու համար, օրենքով սահմանված կարգով իրավունք ունի՝ 

ա/ տեղեկատվություն տարածել իր գործունեության մասին, 

բ/ սահմանված կարգով հիմնադրել լրատվության միջոցներ, 

գ/ կազմակերպել եւ անցկացնել հավաքներ, 

դ/ ներկայացնել եւ պաշտպանել իր անդամների իրավունքները եւ օրինական շահերը այլ կազմակերպություններում, դատարանում, պետական կառավարման եւ տեղական ինքնակառավարման մարմիններում, 
ե/ իրականացնել ձեռնարկատիրական գործունեություն իր կողմից հիմնադրված տնտեսական ընկերությունների միջոցով, ստեղծել հիմնադրամներ, առանձնացված ստորաբաժանումներ` մասնաճյուղեր եւ ներկայացուցչություններ, ինչպես նաեւ հիմնարկի կարգավիճակով ուսումնական գործընթաց իրականացնող դպրոցներ, ակումբներ եւ այլ գործառույթներ իրականացնող հիմնարկներ,

զ/ օրենսդրությամբ սահմանված կարգով ձեռք բերել, վարձակալել եւ օգտագործել անշարժ գույք, տրանսպորտային միջոցներ, օրենքով չարգելված այլ գույք,

է/ օտարել կամ վարձակալության կամ անվճար օգտագործման հանձնել Կազմակերպությանը պատկանող ցանկացած անշարժ եւ շարժական գույք,
 
ը/ կնքել օրենսդրությամբ չարգելված պայմանագրեր եւ այլ գործարքներ. 
 
թ/ ինքնուրույն կազմավորել եւ տնօրինել իր ֆինանսական ռեսուրսները, այդ թվում` փոխառու միջոցների ներգրավմամբ, Հայաստանի Հանրապետությունում և այլ պետություններում ստանալ վարկեր, դրամաշնորհներ, այդ թվում` արտարժույթով, 

ժ/ իրականացնել ինքնուրույն արտաքին գործունեություն, այդ թվում` կնքել համաձայնագրեր օտարերկրյա ոչ առեւտրային եւ ոչ կառավարական կազմակերպությունների հետ, անդամակցել միջազգային հասարակական կազմակերպություններին, իր անդամներին եւ այլ անձանց գործուղել արտասահմանյան երկրներ, հրավիրել այլ երկրներից քաղաքացիներ, ստեղծել առանձնացված ստորաբաժանումներ օտարերկրյա պետություններում՝ այդ պետությունների օրենսդրությանը համապատասխան: 


6. ԿԱԶՄԱԿԵՐՊՈՒԹՅԱՆ ՊԱՐՏԱԿԱՆՈՒԹՅՈՒՆՆԵՐԸ 


6.1. Կազմակերպությունը պարտավոր է` 

ա/ ցանկացած ֆիզիկական անձի պահանջով յոթ օրացուցային օրվա ընթացքում նրան հնարավորություն տալ ծանոթանալու կազմակերպության կանոնադրությանը, 

բ/ օրենքով սահմանված կարգով վարել գործավարություն եւ հաշվապահական հաշվառում,

գ/ իր գործունեության եւ գույքի օգտագործման հաշվետվությունները ներկայացնել Կազմակերպության համագումարի հաստատմանը ոչ պակաս, քան երկու տարին մեկ անգամ`ապահովելով այդ հաշվետվությունների հրապարակայնորեն մատչելի լինելը,

դ/ պետական կառավարման լիազորված մարմնի պահանջով նրան տրամադրել իր բարձրագույն մարմինների որոշումների պատճենները, Կազմակերպության գործունեության մասին այլ փաստաթղթեր, թույլատրել այդ մարմինների ներկայացուչիչներին ներկա գտնվել կազմակերպության համագումարին,

ե/ օրենքով նախատեսված դեպքերում և  կարգով տեղեկատվություն և հաշվետվություններ ներկայացնել պետական մարմիններին,

զ/ առանձնացված ստորաբաժանում կամ հիմնարկ ստեղծելու եւ կազմալուծելու մասին որոշումներ ընդունելուց հետո`մեկ ամսյա ժամկետում դիմել պետական գրանցման մարմին, սահմանված կարգով դրանք հաշվառելու եւ հաշվառումից հանելու համար, 

է/ վարել իր անդամների հաշվառումը,

ը/ առանց լիազորագրի Կազմակերպությունը ներկայացնելու իրավունք ունեցող պաշտոնատար անձի եւ (կամ) Կազմակերպության գտնվելու վայրի հասցեի փոփոխման դեպքում, 14 օրացույցային օրվա ընթացքում պետական գրանցման մարմին ուղարկել այդ անձի անձնագրային տվյալները եւ (կամ) Կազմակերպության գտնվելու վայրի հասցեի մասին տվյալները: 



7. ԿԱԶՄԱԿԵՐՊՈՒԹՅԱՆ ԿԱՌԱՎԱՐՄԱՆ ԿԱՐԳԸ 

7.1 Կազմակերպության գործունեության եւ կառավարման ցանկացած հարցի վերջնական լուծման իրավունքը պատկանում է կազմակերպության բարձրագույն մարմնին` համագումարին։
 
7.2.Համագումարը հրավիրվում է երկու տարին մեկ անգամ (առանձնահատուկ դեպքերում հերթական համագումարի ժամկետը կարող է հետաձգվել կամ փոփոխվել վարչության կողմից՝ նախագահի առաջարկությամբ): Համագումարը հրավիրում, դրա անցկացման կարգն ու ժամկետները որոշում է վարչությունը՝ նախագահի առաջարկությամբ: Եթե Կազմակերպության անդամների թվաքանակը անցնում է հարյուրի սահմանը, ապա վարչության կողմից սահմանված կարգով համագումարին կարող են մասնակցել անդամների կողմից ընտրված ներկայացուցչական պատվիրակները: 

7.3.Կազմակերպության արտահերթ համագումար հրավիրվում է Կազմակերպության նախագահի կամ անդամների մեկ երրորդի եւ/կամ վերստուգիչ հանձնաժողովի պատճառաբանված առաջարկությամբ` վարչության կողմից,  պահանջող կողմի հաստատած օրակարգով` ոչ ուշ, քան 30 օրացուցային օրվա ընթացքում: Եթե վարչություը հրաժարվում է արտահերթ համագումար հրավիրել, ապա արտահերթ համագումար հրավիրում է պահանջող կողմը։ 

7.4. Համագումարի բացառիկ իրավասության հարցերն են՝ 

ա/ Կազմակերպության կանոնադրության հաստատումը եւ փոփոխումը, նոր խմբագրությամբ կանոնադրության հաստատումը, 

բ/ Կազմակերպության ղեկավար եւ վերահսկողություն իրականացնող մարմինների ընտրությունը` չորս տարի ժամկետով, եւ հետ կանչումը, լիազորությունների վաղաժամկետ դադարեցումը կամ լիազորությունների երկարացումը,

գ/ Կազմակերպության լուծարման եւ վերակազմակերպման մասին որոշումների ընդունումը, փոխանցման ակտի եւ բաժանիչ հաշվեկշռի հաստատումը, բացի դատարանի վճռով վերակազմակերպումից,

դ/ Կազմակերպության գործունեության եւ գույքի օգտագործման հաշվետվությունների հաստատումը:

7.5. Համագումարը կարող է հարցեր քննարկել եւ որոշումներ ընդունել, եթե նրան մասնակցում են Կազմակերպության բոլոր անդամների կամ ընտրված բոլոր պատվիրակների կեսից ավելին: Հարցերի քննարկման ժամանակ որոշումներն ընդունվում են կազմակերպության բոլոր անդամների կամ ընտրված բոլոր պատվիրակների ձայների պարզ մեծամասնությամբ։
 


7.6. Վարչությունը՝ 

 ա/ ընտրվում է համագումարի կողմից չորս տարի ժամկետով: Վարչության անդամների քանակը որոշվում է համագումարի կողմից։ Վարչության անդամ կարող են դառնալ առնվազն տաս տարվա սրտաբանական բժշկական և/կամ գիտա-մանկավարժական ստաժ և/կամ գիտական աստիճան ունեցող և/կամ Եվրոպական կամ միջազգային այլ սրտաբանական հեղինակավոր ընկերության պատվավոր անդամ հանդիսացող անձինք։ Վարչությունն իր աշխատանքներն իրականացնում է նիստերի ձեւով, որոնք հրավիրվում են Կազմակերպության նախագահի կողմից ոչ ուշ, քան վեց ամիսը մեկ անգամ (առկա կամ օնլայն ֆորմատով): Վարչության նիստ կարող է հրավիրվել նաեւ կազմակերպության անդամների 20%-ի կամ վարչության  անդամների առնվազն երկու/երրորդի պահանջով,

բ/ հաստատում է Կազմակերպության նախագահի հաշվետվությունները, այդ թվում` համագումարին ներկայացվող հաշվետվությունը,

գ/ առաջարկություններ է ներկայացնում համագումարին` նրա բացառիկ իրավասությանը վերաբերող հարցերի վերաբերյալ, 

դ/ ընդունում է Կազմակերպության անդամ եւ ազատում կամ զրկում անդամությունից,

 ե/ Կազմակերպության անդամների նկատմամբ կիրառում է խրախուսանքներ եւ տույժի միջոցներ,

զ/ ղեկավարում է Կազմակերպության գործունեությունը` համագումարների միջեւ ընկած ժամանակաշրջանում,

է/ սահմանում է Կազմակերպության անդամների կողմից մուտքի (ըստ նպատակահարմարության) վճարի եւ անդամավճարի մուծման կարգը, չափերը եւ ձեւերը,

ը/ Կազմակերպության նախագահի առաջարկությամբ ստեղծում եւ լուծարում է Կազմակերպության հիմնարկները, կառուցվածքային ստորաբաժանումները, առանձնացված ներկայացուցչությունները/, տնտեսական ընկերությունները, ինչպես նաեւ հաստատում է նրանց ստորաբաժանումները /մասնաճյուղերը, կանոնադրությունները, նշանակում ղեկավարներին, 

թ/ իրավունք ունի քննարկել եւ լուծել Կազմակերպության գործունեությանն ու կառավարմանն առնչվող ցանկացած հարց, բացառությամբ համագումարի բացառիկ իրավասությանը վերապահվածներից, այդ թվում նաեւ Կազմակերպության անդամակցության հարցը ոչ առեւտրային իրավաբանական անձանց միություններին եւ միջազգային հասարակական կազմակերպություններին,

ժ/ Կազմակերպության նախագահի առաջարկությամբ սահմանում և շնորհում է խրախուսական/շնորհակալական և ֆինանսական մրցանակներ, գրանտներ Կազմակերպության անդամների, ինչպես նաև հատուկ տիտղոսներ («Կազմակերպության պատվավոր անդամ» և այլն) և շնորհակալական մրցանակներ («Կազմակերպության ոսկե մեդալ» և այլն) Կազմակերպության ոչ անդամ արտասահմանյան այն գործիչների և մասնագետների, հայաստանյան և արտասահմանյան կազմակերպությունների, որոնք աչքի են ընկել իրենց առանձնահատուկ օժանդակությամբ Կազմակերպությանը և սրտաբանության զարգացմանը Հայաստանի Հանրապետությունում,

ի/ նախագահի առաջարկությամբ քննարկում է փոխնախագահ(ներ) ունենալու նպատակահարմարությունը և հաստատում ներկայացված թեկնածու(ներ)ին,

լ/ քննարկում է հարցեր  եւ կայացնում որոշումներ, եթե նրան մասնակցում են իր անդամների առնվազն երկու երրորդը: Վարչության որոշումներն ընդունվում են ձայների պարզ մեծամասնությամբ: Ձայների հավասարության դեպքում նախագահի ձայնը վճռորոշ է:


 7.7. Կազմակերպության նախագահը, որը նաև վարչության նախագահն է՝
 
ա/ ընտրվում է վարչության կողմից 4  տարի ժամկետով։ Ընտրության ձևը (փակ, թե բաց քվեարկություն) որոշում է վարչությունը,

բ/ ղեկավարում է վարչության աշխատանքները եւ վարում է վարչության ու 
համագումարի նիստերը,

գ/ ներկայացնում է կազմակերպությունն առանց լիազորագրի,
 
դ/ արձակում է հրամաններ, վարում բանակցություններ, կնքում պայմանագրեր, տալիս  լիազորագրեր, գործուղում  Կազմակերպության  անդամներին մասնակցելու միջազգային գիտաժողովների, հավաքների, անհրաժեշտության դեպքում՝ ներկայացնելու Կազմակերպության նախագահին կամ Կազմակերպությունը, 

ե/ անհրաժեշտության դեպքում վարչությանն է ներկայացնում Կազմակերպության փոխնախագահ(ներ) ունենալու նպատակահարմարությունը և ներկայացնում  թեկնածու(ներ), 

զ/վարչությանն է ներկայացնում Կազմակերպության աշխատանքային խմբերի ցանկը, նրանց ղեկավարներին,

է/ ձեռք է բերում, տիրապետում, օգտագործում, տնօրինում, օտարում և դուրս գրում Կազմակերպության բոլոր տեսակի եւ ցանկացած արժողությամբ գույքը, 

ը/ հաստատում է կազմակերպության աշխատակազմի հաստիքացուցակը, 
աշխատողների վարձատրության կարգն ու չափերը,
 
թ/ հաստատում է կազմակնրպության հաշվապահական հաշվառման 
հաշվետվությունները։ 


7.8. Կազմակերպության փոխնախագահ(ներ)ը  (ըստ անհրաժեշտության)՝

ա/ առաջադրվում է (են) նախագահի կողմից, հաստատվում վարչության կողմից 4 տարի ժամկետով,

բ/ մասնակցում  է (են) Կազմակերպության անմիջական ղեկավարմանը՝ նախագահի հանձնարարությամբ կոորդինացնելով Կազմակերպության գործունեության կոնկրետ ոլորտ,

գ/ նախագահի հանձնարարությամբ փոխարինում է նախագահին նրա բացակայության  դեպքում, ինչպես նաև միջազգային հանդիպումների և քննարկումների ժամանակ,

դ/ կարող է (են) հետ կանչվել նախագահի կամ վարչության որոշմամբ։


7.9. Կազմակերպության քարտուղարը

ա/ առաջադրվում է նախագահի կողմից, հաստատվում վարչության կողմից 4 տարի ժամկետով,

բ/ վերահսկում է Կազմակերպության անդամների հաշվառումը, անդամավճարների և մուտքի վճարների  (եթե սահմանված է) գանձումը, վարչությանն ու նախագահին է ներկայացնում անդամակցության դիմումները, անդամների քանակը, ինչպես նաև առաջարկություններ սահմանված կարգով անդամակցությունից զրկելու մասին,

գ/ նախագահի հանձնարարությամբ պատրաստում է վարչության նիստերի օրակարգը, հաստատում նիստերի արձանագրությունները,

դ/ նախագահի հանձնարարությամբ ներկայացնում է Կազմակերպությունը տեղական և միջազգային գիտաժողովներում, հանդիպումներում, բանակցություններում։


7.10. Կազմակերպության աշխատանքային խմբերը

ա/ ցանկը և յուրաքանչյուր աշխատանքային խմբի ղեկավարի թեկնածությունը առաջադրվում են Կազմակերպության նախագահի կողմից և հաստատվում վարչության նիստում 4 տարի ժամկետով,

բ/ աշխատանքային խմբերի ղեկավարները կազմավորում են աշխատանքային խմբերի կազմը,
գ/ աշխատանքային խումբը ղեկավարի առաջարկությամբ ընտրում է փոխնախագահ,
 
դ/ աշխատանքային խմբի ղեկավարը ներկայացնում է հաշվետվություն վարչությանը և համագումարին երկու տարին մեկ անգամ։


7.11. Կազմակերպության էթիկ կոմիտե

7.11.1. Կարգավիճակ և կիրառելի շրջանակ

Էթիկ կոմիտեն Կազմակերպության մշտական գործող, անկախ խորհրդատվական մարմին է, որը վերահսկում է Կազմակերպության գործունեության, անդամների մասնագիտական վարքագծի, ինչպես նաև գիտական և կլինիկական նախաձեռնությունների էթիկական համապատասխանությունը։ Կոմիտեն գործում է Եվրոպական բժշկական և սրտաբանական մասնագիտական էթիկայի սկզբունքներին համապատասխան։ 

7.11.2. Էթիկական սկզբունքներ

Էթիկ կոմիտեի գործունեության հիմքում են՝

ա) հիվանդակենտրոն մոտեցումը և մարդու իրավունքների պաշտպանությունը,
բ) գիտական ազնվությունը և մասնագիտական պատասխանատվությունը,
գ) անկախությունը և շահերի բախման բացահայտումը,
դ) թափանցիկությունը և հաշվետվողականությունը։

7.11.3. Լիազորություններ

Էթիկ կոմիտեն

ա) մշակում և վերահսկում է էթիկական վարքագծի և շահերի բախման քաղաքականությունները,
բ) քննում է էթիկական բնույթի դիմումները և բողոքները,
գ) տալիս է եզրակացություններ բժշկական պրակտիկայի, գիտական հրապարակումների, կլինիկական հետազոտությունների և կրթական ծրագրերի էթիկական համապատասխանության վերաբերյալ,
դ) խորհրդատվություն է տրամադրում Կազմակերպության ղեկավար մարմիններին։

7.11.4. Կազմ և անկախություն

Էթիկ կոմիտեն ձևավորվում է Կազմակերպության անդամներից և Կազմակերպության ոչ անդամ հասարակական մեծ հեղինակություն և անբասիր վարք ունեցող անձանցից։ Էթիկ կոմիտեի նախագահը ընտրվում է համագումարի կողմից 4 տարի ժամկետով՝ ապահովելով մասնագիտական բազմազանություն, անկախություն և շահերի բախման բացակայություն։ Կոմիտեի անդամները պարտավոր են բացահայտել հնարավոր շահերի բախումները և զերծ մնալ համապատասխան քննարկումներին մասնակցելուց։

7.11.5. Եզրակացությունների իրավական բնույթը

Էթիկ կոմիտեի եզրակացություններն ու առաջարկությունները կրում են խորհրդատվական բնույթ և ծառայում են որպես հիմք Կազմակերպության կառավարման մարմինների կողմից որոշումների ընդունման համար։




7.12 Կազմակերպության վերստուգիչ հանձնաժողովը (վերստուգիչը)

ա/ ընտրվում է համագումարի կողմից չորս տարի ժամկետով եւ հանդիսանում է Կազմակերպության վերահսկողություն իրականացնող մարմինը. անդամների քանակը որոշվում է համագումարի կողմից, այն կարող է ներկայացված լինել մեկ անձով (վերստուգիչ)

բ/ իրականացնում է Կազմակերպության, ղեկավար եւ կառուցվածքային մարմինների ընդհանուր եւ ֆինանսատնտեսական գործունեության վերահսկողությունը, 

գ/ իրականացնում է Կազմակերպության գործունեության կանոնադրական 
վերահսկողությունը, 

դ/ կարող է պահանջել եւ ստանալ Կազմակերպության ֆինանսատնտեսական գործունեությանը վերաբերող ցանկացած փաստաթուղթ,

ե/ հաշվետվություն է ներկայացնում Կազմակերպության համագումարին,
 
զ/ Կազմակերպության վերստուգիչ հանձնաժողովի նիստերը կայանում են նրա անդամների 2/3-ի մասնակցությամբ, որոշումներն ընդունվում են նիստի մասնակիցների ձայների պարզ մեծամասնությամբ: Եթե Կազմակերպության վերահսկողություն իրականացնող մարմինը Վերստուգիչն է` նա որոշումներ է կայացնում միանձնյա: 


7.13.  Կազմակերպության ղեկավար եւ վերահսկողություն իրականացնող մարմիններում ընդգրկված անձիք ոչ հաստիքային աշխատողներ են: 



8. ԿԱԶՄԱԿԵՐՊՈՒԹՅԱՆ ԳՈՒՅՔԸ, ԳՈՅԱՑՄԱՆ ԱՂԲՅՈՒՐՆԵՐԸ ԵՎ 
ՕԳՏԱԳՈՐԾՄԱՆ ԿԱՐԳԸ 


8.1.Կազմակերպության գույքը հանդիսանում է կազմակերպության սեփականությունը։ 

8.2.Կազմակերպությունը որպես սեփականություն կարող է ունենալ անշարժ եւ շարժական գույք՝ շենքեր, շինություններ, տրանսպորտային միջոցներ, սարքավորումներ, դրամական միջոցներ, արժեթղթեր եւ օրենքով չարգելված այլ գույքը Կազմակերպության անդամը նրա սեփականության նկատմամբ բաժնային իրավունք չունի։
 
8.3.Կազմակերպության սեփականության գոյացման աղբյուրներ կարող են լինել՝ 

ա/ Կազմակերպության անդամների մուտքի վճարները, անդամավճարները, դրամական 
եւ նյութական ներդրումները, 
բ/ բանկային հիմնարկներից ստացված վարկերը, 
գ/ դրամաշնորհները, 
դ/բարեգործական ներդրումները, քաղաքացիների եւ կազմակերպությունների նվիրատվությունները, 
ե/ Կազմակերպության կողմից հիմնադրված տնտեսական ընկերությունների կողմից փոխանցված գումարները, 
զ/ գովազդը
է/ Հայաստանի Հանրապետության օրենսդրությամբ չարգելված այլ մուտքերը:

 8.4. Կազմակերպության սեփականությունը գտնվում է Հայասատանի Հանրապետության պաշտպանության ներքո: 

8.5. Կազմակերպության սեփականությունը կարող է բռնագանձվել միայն դատարանի կողմից` օրենքով սահմանված կարգով: 

8.6. Կազմակերպության միջոցները կարող են օգտագործվել միայն կազմակերպչական ծախսերի եւ կանոնադրությամբ սահմանաված նպատակների եւ խնդիրների իրականացման համար: 




9. ԿԱԶՄԱԿԵՐՊՈՒԹՅԱՆ ՎԵՐԱԿԱԶՄԱԿԵՐՊՈՒՄԸ, ԼՈՒԾԱՐՈՒՄԸ, ԼՈՒԾԱՐՄԱՆ ԴԵՊՔՈՒՄ ԳՈՒՅՔԻ ՕԳՏԱԳՈՐԾՈՒՄԸ 


9.1. Կազմակերպությունը կարող է լուծարվել համագումարի կամ դատարանի որոշմամբ: 

[bookmark: _GoBack]9.2.Համագումարը կազմավորում է լուծարման հանձնաժողով եւ օրենքով նախատեսված կարգով սահմանում լուծարման կարգն ու ժամկետները: Կազմակերպության լուծարման ավարտին լուծարման հանձնաժողովը, պարտադիր վճարումներն իրականացնելուց հետո մնացած գույքը, համագումարի որոշմամբ սահմանված կարգով, օգտագործում է Կազմակերպության կանոնադրական նպատակների եւ խնդիրների իրականացման համար, իսկ, եթե դա հնարավոր չէ, փոխանցում է պետական բյուջե: 
9.3. Կազմակերպությունը կարող է վերակազմակերպվել համագումարի որոշմամբ կամ օրենքով սահմանված դեպքերում դատարանի որոշմամբ`օրենքով սահմանված կարգով: 
Կանոնադրությունը կազմված է XX.XX.2026թ եւ բաղկացած է X (-) թերթից: 
